
1. Innsparingstiltak:  
 

1.1 Heile kommunen: 
 

Innleiingsvis går ein gjennom tiltak som ikkje kan knytast til eit rammeområde, eller som gjeld heile 

kommunen/alle rammområda sett under eit.  

 

Generelt driftskutt - "Ostehøvel":    

I større kommunar vert ofte endringar i driftsnivå gjort ved rammeendringar for dei ulike 

driftseiningane, utan å knytte dei til spesifikke tiltak. I eit driftsbudsjett av Nissedal sin storleik er det 

meir naturleg å knytte endringane i ramme til kva tiltak dette gjeld. Då vert det ingen overrasking for 

kommunestyret kva konsekvensen av budsjettvedtaket gir. Det har til tider vore nytta generelt 

driftskutt også i Nissedal for å oppnå balanse i driftsbudsjettet. Her kan ein tenke seg ulike 

fordelingsnøklar, prosentvis etter brutto/netto rammer, lønsutgifter eller ei subjektiv vurdering av 

driftsrammene til dei ulike einingane. Om ei la til grunn netto driftsrammer ville 1% kutt svare til ei 

innsparing på rundt 1,5 mill. 

 

Konsekvens: 

På dei områda som har mykje inntekter/ekstern finansiering blir utslaga ekstra store, slik at belastninga 

einingane i mellom kan opplevast forskjellig. Men den største innvendinga mot denne måten å få 

budsjettbalanse på er at vedtakande organ for budsjett ikkje ser, eller kan vete, konsekvensane av sitt 

eige vedtak. Ein overlet då til administrasjonen å omsetje reduksjon av driftsramme til reduksjon i 

tenestenivå. I dette ligg då å gjere prioriteringar som normalt bør ligge til dei som vedtek budsjettet.    

 

Auke av eigedomsskatt: 

Kommunen har i fleire år hatt differensiert skattesats. Hus/hytter (bygg med eigen bustaddel) har i dei 

siste åra hatt eigen sats på 2,86‰. Normalsatsen er 7‰, som då gjeld for alle andre bygg/eigedomar. 

Dette vil seie kraftverk, næringsbygg og andre bygg vert skattlagt med høgaste sats, 7‰. Her er det 

med andre ord ikkje noko inntektspotensiale/høve til å auke. På hus/hytter står ein fritt til å velje sats 

mellom 1 -4‰ . Det er nå under utarbeiding nye takstar, så det er vanskeleg å seie nøyaktig kva 

potensiale som ligg i å høgne skattesatsen. Men takstane vil bli heva vesentleg frå 2026. Med 

utgangspunkt i gjeldande takster for 2025 kan ein ved å auke promillesats med 0,5‰ til 3,36‰ auke 

inntektene med omlag 1,3 mill. Ved å auke til 4‰ i skattesats vil auke inntektene med 3 mill. Men ved 

nye takster vil dette gje høgare vekst i inntektene om ein vel å auke skattesats.   

 

Konsekvens:  

Innføring av eigedomsskatt på det nivået ein har valt, synast å ha blitt akseptert. Men ei auke av 

skattenivå kan sjølvsagt verke inn på denne haldninga blant publikum. Ein auke på 0,5‰ vil seie at ei 

hus/hytte med ein takst på 1 mill. får auka sin årlege eigedomsskatt frå kr 2.000 til kr 2.350. Ved å 

heve til 4‰ vil skatten for ei hus/hytte med takst på 1 mill. bli kr 2.800.  Dette utifrå takster som gjeld 

for 2025.  

1.2 Felles: 
 

Redusere møtegodtgjering i kommunestyret: 

Møtegodtgjering utgjer kr 185.000,- inkl. arb.g.avg. Satsen for møtegodtgjering kan reduserast. 

Kostnad møtegodtgjering frå 2026 er kr 2.285,- pr. møte (inkl. arb. avg.). Ved å gå ned til t.d. kr 300,- 

pr. møte ville ein spare om lag kr 160.000,-.  

 

Konsekvens:  

Økonomiske motiv er vel ikkje bakgrunnen for å taka på seg eit politisk verv. Men å forsterke 

inntrykket av at godtgjeringa er av symbolsk karakter kan innverke på motivasjon i høve til kontinuitet 

og rekruttering for politisk arbeid. 

 

Redusere talet på kommunestyremøte: 

Redusere talet på møter med ville gje ei innsparing på om lag kr 30.000,- pr. møte.  

 

Konsekvens: 

Redusere talet på møter vil truleg føre til lengre møter. Møta er i dag på ei lengde som må seiast å vere 

opp mot ”kapasitetsgrensa”. Skulle ein redusere talet på møter, måtte dette henge saman med ei 

gjennomgang av delegeringsreglementet, slik at talet på saker til behandling blei redusert. Men tida på 

sakshandsaming på saker som må til politisk handsaming ville uansett auke, då tida mellom kvart møte 

blir lengre. 

 

Redusere talet på kommunestyrerepresentantar:  

Kommunen kan gå ned på repr. til 11. Innsparing kr 85.000,-. Vil berre vere aktuelt å endre i forkant 

av ny kommunestyreperiode. 

 

Konsekvens:  

Reduksjon av talet på representantar vil ”smalne” representasjonen i kommunestyret, i høve til parti, 

kjønn, alder, grender m.m.  

 

Redusere godtgjersle til formannskapet og andre med fast godtgjering:  

Fast godtgjering til formannskapsmedlemer (5% av ordførar utgjer  

kr 64.000 pr. medlem x 3) kr 192.000,-, 10% til varaordførar kr 127.000,- møtegodtgjering  

kr 2.285,- til varamedlemer, (alle tal inkl. arbeidsgjevaravgift/pensjonsutg.).  Halvering av desse 

godtgjerslene ville gje ei innsparing på om lag kr 165.000,-  

 

Konsekvens:         

Å sitje i formannskapet er eit tungt politisk verv. Reduksjon av godtgjersla og/eller refusjon av tapt 

arbeidsforteneste kan innverke på motivasjon i høve til kontinuitet og rekruttering for politisk arbeid. 

 

Reduksjon av godtgjering ordførar: 

Ordførar i 100% kostnad kr 1.275.000 (inkl. sos. utg.). Dette jf. vedteke reglement som seiar at 

ordførar skal ha 85% av ein stortingsrepresentant si godtgjering. Ved å redusere godtgjersla til 80% av 

ein stortingsrepresentant si godtgjering gir dette ei innsparing på kr 75.000. Ved å redusere 

godtgjersle/frikjøp for ordførarvervet med 20% til 80% "stilling" ville dette gje ei innsparing på  

kr 255.000.   

 

Konsekvens:  

Eventuelle endringar i stillings-% ordførar bør gjerast før oppstart av ein periode.  Dersom ein ikkje 

vidareførar frikjøp i 100%, kan dette i større grad resultere i nedgang i inntekt for ordførar i høve til 

tidlegare stilling. då det kan vere problem å kombinere ordførarvervet med ei anna deltidsstilling. Det 

kan vere vanskeleg å ”dele” opp opphavleg stilling. Ordførarvervet stiller i stor grad krav om å vere 

tilgjengeleg gjennom heile veka.  

Alt av frikjøp og godtgjeringar for politikarar inngår i forskrift som normalt blir rullert av avtroppande 

kommunestyre. Det vil derfor vere mest aktuelt å vurdere endringar her i forkant av ny 

kommunestyreperiode.  

 

Opplæringstiltak – Avsett pott heile kommunen: 

Det er i budsjettet avsett kr 300.000 til fordeling av opplæringsmedel. Det er ikkje alltid 

organisasjonen kan vise akkurat kor mykje midlar som går til opplæring og kompetanseutvikling, 

sidan mykje av midlane går til vikarutgifter for at tilsette skal kunne delta på kurs. Det er i dag AMU 

som fordelar opplæringsmidlane. Etter arbeidsmiljøloven ligg det til AMU å fordele midlar til HMS-

opplæring, men det kan vere aktuelt å organisere bruken av resten av opplæringsmidlane på andre 

måtar enn i dag. Målet med dette må i så fall vere å gjere meir effektiv fordeling og oppfølging av 

midlane. Det er viktig at det er rom for både etter- og vidareutdanning i alle delar av organisasjonen. 

Det er likevel mogleg å redusere ramma. Ein kan stryke denne posten og seie at all kompetanseheving 

skal dekkast over rammer til einingane (vil vere ein form for "oste-høvel).  

 

Konsekvens: 

Sidan kompetanseutvikling er ei investering i framtidig utføring av kommunen sine oppgåver, kan 

reduserte midlar til opplæring i dag lett føre til auka kostnader på grunn av lite effektiv eller 

hensiktsmessig drift i morgon. Det ligg i tillegg mykje motivasjon i kompetanseutvikling, og mange 

tilsette kan bli mindre motiverte av at dei ikkje får den kompetanseutviklinga dei har behov for i 

jobben sin.  

 

Redusere overføring til Fellesrådet: 

Overføring til Fellesrådet er 3 mill. Overføring til Fellesrådet er ei rammeløyving. Det er slik sette 

ikkje så aktuelt å vurdere enkelttiltak her. Eventuelle kutt her må bli ved eit rammekutt. Eit rammekutt 

på 2% ville utgjere kr 60.000 for fellesrådet og tilsvarande innsparing for kommunen.  

 

Konsekvens:  

Store delar av budsjettet til fellesrådet er løn og lønsrelaterte kostnader.  

Andre store utgiftspostar er straum og forsikring som ein gjer alt ein kan for å halde så låge som 

mogeleg. Einaste løysing er reduksjon av stillingar. Dette vil truleg føre til redusert antal gudstenester 

og andre tilbod. Det vil bli endå vanskelegare å take vare på dei store kulturskattane som kyrkjene våre 

representerer og der det er eit stort etterslep på vedlikehald.  

 

Ikkje ta inn lærlingar: 

I budsjettet er det ein utgift knyt til lærling på kr 280.000 (netto ved omsyn til tilskot). Ved å slutte å 

gje tilbod til lærlingar kan dette omdisponerast.  

 

Konsekvens: 

Ei satsing på lærlingar gjerast både for å ta eit samfunnsansvar for opplæringa, sikre 

tilflytting/tilbakeflytting og for å sikre eiga rekruttering på arbeidsområde som vi reknar med vil vekse 

i åra framover. Kommunen betalar ein lærling berre for den tida han eller ho yter verdiskaping i 

kommunen, og det blir gitt dels stønad for den opplæringa vi gir.  

Legge til grunn at lærlingar inngår i verdiskapinga:  

I dag går lærlingar fullt ut på «toppen» av ordinær bemanning. Dersom ein la til grunn at lærlingar 

utgjer ein ressurs i høve til verdiskaping og at dei kan redusere behovet for vikar/overtid ville dette gje 

ei innsparing totalt sett. Ved å sette dette til halvparten av lønskostnaden til ein lærling ville dette 

utgjere ei innsparing på kr 185.000.  

 

Konsekvens:  

På mindre avdelingar vil det vere vanskeleg å klare å oppnå ein effekt i innsparing tilsvarande 

halvparten av lønskostnaden til ein lærling. Det er og stor variasjon i effektivitet/nytte ei avdeling har 

av ein lærling. I dei høve der lærlingen ligg i nedste del av skalaen i høve til nytte/effektivitet vil det 

vere vanskeleg å hente ut ein effekt i høve til vikarbruk/overtid. Men dette har i eit par tilfelle blitt tatt 

inn lærlingar med tanke på inndekning på vikarbudsjett/vakante stillingar. Dette har synt seg å fungere 

og vere vellykka. Dette vil og vere i strid med nyleg vedteke plan for rekruttering og behalde, som gir 

garanti for dei som ønskjer lærlingplass.    

 

Kutte partistøtte:  

Det blir kvart år utbetalt om lag kr 50.000 i partistøtte til dei parti som er representert i 

kommunestyret. Det er ikkje lovpålagt å ha ei slik ordning.  

 

Konsekvens:  

Dette er nok eit bidrag til å dekke lokallaga sine utgifter. Ved bortfall av denne inntekta/overføringa 

ville nok det vere vanskeleg å finne alternative inntekter. Det å fjerne ei slik ordning vil kunne gjere 

det meir utfordrande å halde oppe lokallag på same nivå som i dag.    

 

Kutte støtte til tematur:  

Det blir gitt støtte på kr 2.000 til kvar elev som deltek på tematur i 10. klasse. Dette har som oftast 

vore tur til Polen med besøk i konsentrasjonsleiarar m.m.  

 

Konsekvens:  

Støtta frå kommunen utgjer berre ein del av kva det kostar for kvar elev å delta på ein slik tur. Ved å 

fjerne denne støtta vil ein pålegge større dugnadsinnsats for dei som skal stå for turen, eventuelt at det 

ikkje blir arrangert slik tur. Innsparing avhenger av elevtalet, men har dei siste åra vore kring  

kr 35.000 - 40.000.  

1.3 Eining for oppvekst og kultur 
 

  

Flytte 5.-7. klasse frå Kyrkjebygda til Tveit skule  

  

Ungdomsrådet løfta dette som eit kuttforslag 02.09.25, med følgjande moment i påfølgande diskusjon:  

  

• Det er så fin veg mellom Kyrkjebygda og Treungen nå  

• Korfor er det skule i Kyrkjebygda og ikkje på Felle som har så lang veg?   

• Elevar som sjølv har gått i Kyrkjebygda seier det er viktig for Nissedal å ha skulen der oppe. 

Det ville bli ei brå overgang å allereie måtte ned til Treungen i 5. klasse  

• Det bør vere fleire besøksdagar til Treungen  

 

Kyrkjebygda oppvekstsenter er ein 1-7. skule. Elevane på 5.-7. trinn har med unntak av inneverande 

år, ein felles kontaktlærar. Det er ei full lærarstilling knytt til desse trinna, i tillegg kjem fem økter a 45 

minutt i veka som tilfell ein faglærar.  

 

Innsparingspotensiale:  

Reduksjon 100% stilling: 745 000 (inkludert sos. utgifter)  

Reduksjon 5 veketimar  (45 min.-økter)pr. år: 150 000  

(Auka kostnader ved skuleskyss og auka klassestorleik på Tveit vil justere denne summen.)  

  

Konsekvensar:  

Kyrkjebygda oppvekstsenter er ein skule der elevane er sterkt knytt til kvarandre på tvers av trinn. 

Aldersblandinga ein har på oppvekstsenteret er noko elevane profitterer på både fagleg og sosialt. Det 

er sjølve kjernen i oppvekstsenter som organiseringsform. Ved å fjerne mellomtrinnet vil ein stor del 

av det sosiale nettverket forsvinne frå skulekvardagen for elevane som vert att. Det vil dessutan også 

bli svært merkbart i opplæringa generelt, då skulen ofte har større prosjekt som går på tvers av fag og 

trinn. Ein må slik pårekne at både læringsmiljøet og handlingsrommet for undervisinga vil bli sterkt 

redusert.   

  

Kyrkjebygda oppvekstsenter framstår i dag som ein attraktiv arbeidsplass som det har vore lett å 

rekruttere kvalifisert peronale til. Dette vil kunne endre seg dersom det ikkje lenger er 

mellomtrinnselevar å undervise. I tillegg vil arbeidsplassen framstå som svært sårbar ved seinare 

forslag om kutt. Slik vil ein måtte pårekne at personale som allereie er knytt til skulen vil ønskje å 

søkje seg til andre kommunar, noko som vidare går på tvers av kommunen sin plan for å rekruttere og 

behalde. Ein bør her merke seg at kuttforslag generelt er svært krevjande å skulle forhalde seg til gong 

på gong. Verdifull tid som skulle vore nytta på skuleutvikling og planlegging av god undervisning går 

med til å kjempe for sin eigen arbeidsplass. Dette drenerer krefter ut av eit svært dedikert personale. 

Noko som også er eit alvorleg avvik frå planen kommunen har om å rekruttere og behalde.   

  

Drifta av skulen elles krev både administrasjon og lærarstillingar som ein må oppretthalde også om 

mellomtrinnselevane vert flytta. Ein vil også måtte pårekne at ein ved å flytte elevane vil utløyse eit 

større ressursbehov ved Tveit skule.   

Usikkerheita om vidare drift ved at halve skulen vert fjerna, vil vidare kunne få ringverknader i 

lokalmiljøet og mogeleg rekuttering av barnefamiliar. Skular som vert drifta med 1.-4. klasse vert ofte 

utsett for nedlegging ved seinare kuttforslag. Ser ein til nabokommunane våre, har dette skjedd ved 

fleire høve. Nissedal kommune treng barnefamiliar i alle delar av kommunen. Tilboda me i har i dag 

gjer kommunen langt meir attraktiv for desse enn om tilboda vert redusert.  

  

Skuleskysskostnadene vil auke. Det same vil tida elevane brukar på å forflytte seg til og frå skulen. 

Kvardagskabalen vil bli meir krevjande for mange av familiane, Noko som også vil gjere denne delen 

av kommunen mindre attraktiv for tilflytterar. Det må kunne seiast å vere i strid med 

omstillingsprogrammet sin visjon “Verdas beste oppvekstbygd”, som er vedtatt av omstillingsstyret. 

Prioriteringane kommunen har gjort innan oppvekst viser at me held stø kurs mot dette målet. Dette 

ønskjer me å bidra til vidare med eit oppvekstsenter som rommar 1.-7. klasse.  

 

Felles SU 22.09.25 hadde desse innspela til forslaget: 

• Fleire innspel på at dette var eit godt tiltak som ville føre til betre og tidlegare inkluderinga av 
elevane frå Kyrkjebygda 

• Å flytte 5.-7. Klasse frå oppvekstsenteret vil få store ringverknader og vil vere eit ledd i å legge 
ned heile oppvekstsenteret. Fare for flytting frå kommunen.  

• Vil utløyse større skysskostnadar og lenger skuleveg 

• Kann gje negative konsekvenser ein ikkje kann forutsei. Kva med 
bulyst/omstillingsprogrammet?  

Kutte bygdekino 
Nissedal kommune har avtale med bygdekinoen om kino annankvar onsdag. Vi har tilsett ein kinovakt 

og ein person til kiosken i 2,6% og 7,54%. I tillegg kostar filmleige noko.  

Til saman kostar bygdekinoen kr. 92.000 i året. Å kutte ut Bygdekinoen vil ha ein innsparing på 

92.000 i året.   

 

Konsekvens: 

Med avvikling av stillingar og oppseiing av bygdekinoens avtale, vil det for 2026 vere eit tiltak som 

kan trå i kraft frå 1. august 2026.  

Det er mogleg å halvere tilbodet til ein gong pr mnd, og då halvere kostnaden og, med ei innsparing på 

kr. 46.000.  

Det vil seie å kjøpe tenesten bygdekino 1 gong pr mnd og halvere stillingar.  

Konsekvens: Vi får mindre kulturtilbod i kommunen, og det vil medføre at publikum må reise til byen 

for å gå på kino.   

Bygdekinoen er eit viktig bulysttilbod for alle aldrar.  

 

Felles SU 22.09.25 hadde desse innspela til forslaget: 

• Ok tiltak, det er låge besøkstal.  

• Ev. Redusere tilbodet 

• Bygdekino er ein viktig møteplass utanom idretten 

 

Avvikle Felle SFO og Fjone SFO   

   

Ved Felle og Fjone er det eigne SFO, med totalt 1.årsverk (50% x 2). Ved Felle SFO er det eit barn 

som har full plass, og eit barn som har del plass. Ved Fjone SFO er det totalt 7 barn som har ulike 

storleik på plass. Det er stort sett utgifter til løn, og noko til drift.      

   

Ved overføring av SFO-tilbodet til Tveit skule i Treungen, vil ein kunne redusere 1 årsverk på grunn 

av stordriftsfordelar. Dette tilbodet er i dag eit av dei mest kostbare tiltaka ein har i eininga.   

   

Insparinsgpotensiale:  Reduksjon i 100% stilling: 680.000 (inkl. sosiale utgifter)  

Reduksjon i drift: 60.000. (I tillegg kjem bilgodtgjersle for tilsette som køyrer fram og tilbake til 

Treungen kva dag)  Totalt: 740.000  

   

Konsekvens:  

Foreldre må køyre lengre for å levere barn ved Treungen SFO. Dette er størst problem i Felle, men ved 

Fjone SFO er det stort sett foreldre som jobbar i retning Treungen, noko som gjer det enklare å køyre 

til Treungen SFO.  Det er tungrodd for tilsette å køyre fram og tilbake mellom Treungen og 

Fjone/Felle for å jobbe heile arbeidsdager.   

Auka behov for skyssordningar, som kan vere kostbare og logistisk krevjande.  

Meir kontakt mellom foreldre og tilsette ved skulen.  

Barna vil få eit større og variert tilbod med meir utstyr og fleire barn å leike med.   

Mindre behov for vedlikehald på fleire stadar, samt driftskostnadar som måking og strøing.  

  

Felles SU 22.09.25 hadde desse innspela til forslaget: 

• Felle trenger SFO og barnehage. Viktig for å kunne busette seg ytterst i distrikta. Det kjem 
fleire barne med behov for SFO der neste haust.  

• Legg ned SFO på Fjone og Felle 

• SFO på Felle og Fjone er kjempeviktig for foreldra sin kabal i kvardagen.  

Avvikle stilling miljøterapeut ved Tveit skule/Nissedal ungdomsskule, og tiltaka Aktiv 365 og MOT: 

 

Ved Tveit skule/Nissedal ungdomsskule har ein i fleire år hatt ein miljøterapeut i 74% stilling, for å 

styrke skulemiljøet, førebygge mobbing og følgje opp enkeltelevar som slik med psykososiale 

utfordringar.   

Innsparingspotensiale:  Reduksjon i 74% stilling: 575.000 (inkl. sosiale utgifter)  

Avvikle årskontigent for MOT: 35.000  Avvikle årskontigent Aktiv 365: 10.000   

Total innsparing:  620.000    

   

Konsekvens:    

Miljøterapeuten jobbar med å forebygge utanforskap og mobbing, og skal hjelpe elevar til å knytte 

sosiale relasjonar og kjenne seg tryggare i skulekvardagen. Miljøterapeuten driv MOT-programmet i 

ungdomsskulen, som handlar om å skape robuste ungdom som kan meistre den psykososiale 

kvardagen betre. Aktiv 365 set fysisk aktivitet i fokus. Dette har og Miljøterapeuten hovudansvar for. 

Viss ein fjernar miljøterapeuten frå skulen, vil dette kunne bidra til at elevar med spesielle behov kring 

psykososiale forhold ikkje blir fulgt opp og ivaretekne i like stor grad som no. Det er ei auke i 

mobbing på landsbasis, medan det er redusert i Nissedal kommune. Ein bør vere varsam på at ein ikkje 

får ei oppblomstring av mobbing og i Nissedalskulen. Miljøterapeuten er også ein viktig del av 

tverrfagleg samarbeid med skulehelsetenesta i universelle tiltak, som til dømes Nussa-kurs på skulen. 

Dette er forebyggande arbeid med reguleringsstøtte. Ved reduksjon av stilling som miljøterapeut vil 

fleire oppgåver kring oppfølging av elevar bli overført til pedagogane som kan bli ei belastning.           

  

Felles SU 22.09.25 hadde desse innspela til forslaget: 

• Ikkje kutte her! Viktig forebygging. 

• Viktig for skulen, også for lærarane 

• Vi vil ikkje miste miljøterapaut ved Tveit skule. 

Skuleekskursjonar:  

Om ein tek vekk deltaking i Tine-stafetten, skidagar til Gautefall og andre ekskursjonar som krev 

transport, t.d.  felles møte mellom alle elevane i Nissedalsskulen etc., kan ein spare noko, anslagsvis kr 

40.000.   

  

Konsekvens:  

Mindre variert fysisk aktivitet. Færre avbrekk – dagar elevane ser fram til. Færre arenaer som er 

verdifulle for læring. Mindre kjennskap til lokalmiljøet og regionen generelt.  

Ein får ikkje høve til å gjennomføre "Plan for overgangar". Den inneber at alle elevane i ved skulane i 

Nissedal møtast nokre gonger i året for felles arrangement og undervisning.  

Mindre bruk av nærmiljøet. Redusert lokalkunnskap  

  

 Felles SU 22.09.25 hadde desse innspela til forslaget: 

• Kutt skuleekskursjonar, bruk nærmiljøet og be heller institusjonar og aktuelle aktiviteter til 
oss 

• Ekskusjonar er viktige! Lite å spare her uansett.  

1.4 Eining for velferd 

 
Redusere/legge ned dagsenteret på Mila aktivitetssenter: 

 

Mila aktivitetssenter gir tenester etter vedtak til vaksne personar med funksjonsnedsetjing, som treng 

kommunalt tilbod på dagsenter. 13 personar har tildela denne tenesta etter Helse- og 

omsorgstenestelova. 

Mila aktivitetssenter gir tilbod om vidaregåande opplæring, språkpraksis,  arbeidsutprøving/trening, 

arbeid med bistand, utplassering frå Tveit skule, sal av plassar, dagleg tilsyn, drift og utleie/lån av 

huset.  

• Redusere aktiviteten på dagsenteret frå 3 til 2 dagar i veka, kan gje ei innsparing på  

Ca. kr. 120.000,-. For å få økonomisk effekt må ein redusere bemanninga med 20% stilling. 

Ein kan oppretthalde dagens tilbod med 3 dagar dersom ein vel å ta ned 20 % stilling.  

• Legge ned dagsenteret alle 4 dagane i veka. Dette kan gje ei innsparing på kr 844.000,-. Det er 

lønsutgifter til 94 %, samt driftsutgifter og inntekter. Stillingane må avviklast for å få 

økonomisk effekt. Dersom ein legger ned Mila aktivitetssenter vil eininga for teknisk få 

innsparing til drift av bygning.   

Konsekvens: 

Målet til Mila aktivitetssenter er å bidra til at alle som nyttar tilbodet får ein aktiv og meiningsfylt 

kvardag i eit sosialt fellesskap. Helse- og omsorgstenestelova §1.1. gir brukargruppa som nyttar 

dagsenteret, rett til denne tenesta. Eit redusert tilbod vil føre til færre aktivitstilbod, mindre 

moglegheiter for brukarane og redusert moglegheit til å utvikle Mila aktivitetssenter vidare. I dag har 

tenestemottakarane vedtak om 4 dagars dagtilbod med tilrettelagt arbeid. Vert tilbodet ved dagsenteret 

redusert/ lagt ned må ein finne andre alternative aktivitetstilbod for å ivaretake lovverket. Ein må finne 

andre alternativ til aktivitetar og egna lokalar tilpassa ny drift. Ein kan ikkje på noverande tidspunkt 

vite kor stort innsparingspotensiale denne reduksjonen/nedlegginga vil gje, sidan brukarane har ein 

lovfesta rett til denne tenesta. Eining for Velferd vil få ei auke i tenesta innan psykisk helse og ved 

Kåsa bu og avlasting, då brukarane vil oppleve eit dårlegare tilbod. 

Brukarane av tenesta vil få dårlegare livskvalitet, då Mila er ein kjent og trygg plass, som gir eit godt 

tilbod til alle som oppheld seg der. Ein har sett effektane av ned stenging av dagsenteret under Korona 

tida no, og det har ikkje vore positivt. Brukarane vert meir urolege og utolmodige og det kan føre til 

ugreie situasjonar som reduserer livskvaliteten til brukarane og vil kunne krevje meir personale. 

 

Legge ned lågterskeltilbodet, Fredagsgruppa, Mila aktivitetssenter: 

 

Tilbodet på Mila annankvar fredag er eit lågterskeltilbod der ein ikkje treng henvisning for å ta kontakt 

Det er i dag ca. 10 brukarar av tilbodet. Tilbodet er for dei som har psykiske vanskar/ utfordringar. 

 

Innsparingspotensiale: Reduksjon av 0,1 årsverk vil gje ei årleg innsparing på om lag 87.000,-.  

 

Konsekvens: 

Det vil bli meir bruk av kommunal psykisk helseteneste og spesialisthelseteneste. Over tid har ein sett 

at samling av personar med psykiske vanskar/utfordringar har hatt stor nytteverdi for både den enkelte 

brukar og tenesta. Ein har lågterskel tilbodet «Huset», som starta opp i 2023. Dette tilbodet er per i dag 

drifta av prosjektmidlar og usikkert kor mange år kommunen vil få midlar til dette. I tillegg er «Huset» 

retta mot rus/ psykiatri og ein ser at det kan vere uheldige konsekvensar av å slå saman desse to 

tilboda, då det er ulike brukargrupper som nyttar seg av dei to tilboda. Ein kan anta, at fleire då ikkje 

lengre møter opp og mistar det einaste tilbodet dei har.  

Redusere stillingsstorleik turnuskoordinator/ fagutviklar: 

 

Stillinga som turnuskoordinator vart ved ny tilsetting i stillinga, i januar 2025 ein 

kombinasjonsstilling, då ein så behovet for ein fagutviklar like mykje som ein turnuskoordinator. 

Dette spesielt med tanke på fokus på pasientsikkerheiten og behovet for intern kompetanseheving og 

for å ta ned arbeidspresset på avdelingsleiarane innanfor fag. For å kunne drive med fagutvikling, er 

det naudsynt at den som innehar stillinga au er ein del av utførande ledd. Det er difor vurdert at 

stillinga reduserast med 17 %, slik at den tilsette jobbar helg i ei avdeling, for å kunne halde seg fagleg 

oppdatert. Ein får au dekt opp ei ledig helg, noko som medfører at ein ikkje treng tilsette nok ein 

helgevikar og dermed sparar sosiale utgifter I tillegg er fagutviklar eit av satsingsområda i 

bygdevekstavtala. Kva for økonomiske effektar dette kan gje oss i 2026 er usikkert enda, då det ikkje 

er klart frå bygdevekst kva det vil seie for kvar enkelt kommune enda. Fagutviklar er knyta til 

studiesenteret, då velferd har mange tilsette som fylgjast opp i sine utdanningsforløp. 30 % av stillinga 

vil difor dekkast av studiesenteret, så lenge ein får støtte frå fylkeskommunen til dette. I fyrste omgang 

har ein fått midlar frå august 2025-juli 2026.  

 

Innsparingspotensiale:  Reduksjon av 0,17 årsverk vil gje ei årleg innsparing på om lag 110.000,- I 

tillegg dekking av 30 % av lønn frå januar – juli, som vil utgjere kr. 112.000,-, ved full årsverkand vil 

det utgjere 192.000,- Samla innsparing : 222.000,- / 302.000,- 

 

Stillinga ligg allereie som eit innsparingstiltak i velferd sitt budsjett og ein vil med dette kunne levere 

på halve innsparinga. Då denne stillinga vart oppretta, vart det sagt at den skulle «betale « seg sjølve. 

Me det vart det meint at betre styring på innleige og bruk av ressursar på tvers, ville gje innsparing i 

form av mindre overtid og vikarinnleige. Innføring av årsturnus var eit middel for å nå dette, då ein 

tidleg har full oversikt over kor der manglar vaktar, tilsette kan ynskje seg auka stilling og ein får 

utnytta kvar time den tilsette er tilgjengeleg kontra i ein 6 vekers rullerande turnus. Å talfeste at denne 

lønnar seg er vanskeleg, då faktorar som sjukefråvær, auka tenestebehov og lite tilgang på vikarar, er 

årsaka til meirforbruk i eininga. Slik vil det nok alltid vere. Vel så viktig som turnusarbeid er denne 

stillinga særs viktig for dei 3 avdelingsleiarane som har 24/ 7 drift 365 dagar i året. Dei har stort 

arbeidspress og mange oppgåver som er forventa at dei tek seg av, i tillegg til dagleg drift. 

Avdelingsleiar på Kåsa, men om lag 55 tilsette, kan ikkje klare seg utan noko støtte rundt seg.  

 

Konsekvens: 

Ei ser ikkje per i dag negative konsekvensar ved å ha ein kombinasjonsstilling. Turnusarbeidet vil ha 

fokus i dei periodane ein held på med årsturnus og anna turnusarbeid takast fortløpande. Ved god 

planlegging let det seg kombinere med fagutviklar rolla.  

 

 

 

 

 

 

 

 

 

 

 

 

 

 

 

 

 

 



Uprioriterte tiltak/Alt. innsparingstiltak 2026-2029 

 

 
 

12 

1.5 Eining for plan og teknikk: 
 

Fjerne tilskot til privat veg: 

Innsparing ca. kr 267.000. Kommunen gjev eit vedlikehaldstilskot på kr 12 pr. m til private vegar 

lengre enn 500m. I alt er det 16 vegar med i ordninga og veglengdene varierer frå 400 m til 5400 m. 

   

Konsekvens:  

Vil gje ein ekstra belastning for dei som bur i utkantane i kommunen. Kan gjennomførast på kort 

varsel.  

 

Leggje ned kommunal drift av Fjoneferja: 

Innsparing ca. kr 300.000 – 400.000.  Kommunen sin kostnad er eit driftstilskot på kr 150.000 samt 

div. forsikringar, kontrollar og større vedlikehaldsjobbar. Det har i 2024 blitt gjennomført mye 

vedlikehald/reparasjonar på ferja.   

 

Konsekvens:  

Ved evt. nedlegging kan kommunen prøve og selje ferja til private aktørar, men har då inga påverknad 

på ferjetider og prisar. Nedlegging eller sal til private kan ha store negative konsekvensar for dei som 

bur på Fjone og turistnæring.  

 

Privatisere kommunale vegar der det ikkje ligger kommunale VA-leidningar: 

Vegar som er kommunale utan infrastruktur for VA er; Slokedalsfjellet-Skåli på Felle, Fjone-Fjalestad 

på Fjone, Nordbygda i Nissedal, Heimdalsvegen i Treungen. Reell innsparing vil vere ca. kr 400.000,-, 

dersom ein legg til grunn at oppsittarane av desse vegane då vil får tilskot for kommunal veg. 

Innsparinga vil hovudsakleg gjelde brøyting og strøing da alle vegane er asfaltera med unntak av 

Skålivegen på Felle. Vegar med kommunale leidningar kan også leggast ned dersom ein greier å fram 

forhandle rettar til drift og vedlikehald av leidningsnettet, dette er truleg ikkje lett løysbart.   

    

Konsekvens:  

Vegane vert ført tilbake til oppsittarane. Krev ein lengre prosess og avklaringar med oppsittarar. Vil 

truleg ta 1 til 2 år frå vedtak er gjort til privatisering er gjennomført. Kan vanskeleg gjennomførast 

saman med fjerning av tilskot til privat veg. 

 

Selje Haugsjåsund barnehage: 

Bygget er nå i bruk som mellombels dette skuleåret, men er ikkje i bruk i ordinær drift. Dei siste åra 

har øvre etasjen blitt nytta av grendelaget. Sjølv om bygget ikkje er i bruk i kommunal drift har ein 

kostnadar til drift. Om ein vel å sele bygningen vil ein kunne spare omlag 100.000,- i årlege 

driftskostnadar. Bygget har blitt oppgradert i samband med mellombels skuledrift.   

 

Konsekvens:  

Kommunen vil få eit bygg mindre å syte for vedlikehald av. Om ein skulle ynskje å starte opp igjen 

barnehagen på Haugsjåsund så vil ein ikkje ha tilgang til egna lokale. Funksjonen som grendehus ville 

og falle bort.   

   

Vedlikehald av idrettsanlegga: 

Anlegga overførast til idrettslaga, innsparing ca. kr 25.000,- Kommunens drift går på grasklypping, 

vatning og anna vedlikehald på fotballbanane for Nissedal og Treungen idrettslag.  

 

Konsekvens: 

Idrettslaga får auka sine utgifter tilsvarande eller må høgne sin dugnadsinnsats.  

 

 

 

 



Uprioriterte tiltak/Alt. innsparingstiltak 2026-2029 

 

 
 

13 

Stenging og eller redusert sesong av bassenget: 

Eininga har ansvar for drift av symjebassenget i fleirbrukshuset. Ein har gått gjennom og prøvd å 

rekne ut kostnadene for straum og kjemikaliar. Straum er utfordrande å regne ut da det er ein 

straummålar for storskulen og fleirbrukshuset. Bassenget er i drift ca. 7 månader i året. Ein har kome 

fram til at ein har ein ekstra kostnad på straum og kjemikaliar på 100 -150.000,- pr. sesong. Ein har 

ikkje rekna inn timar for drift og reinhald da dette er rekna inn som ein naturleg del av 

arbeidsoppgåvene til vaktmeister og reinhald. I tillegg kjem evt. utgifter til reparasjonar og anna 

vedlikehald som er naudsynt. Oppgradering av bassenget vil gjerast saman med 

ombygging/oppgradering av storskulen/ungdomskulen. Ein kan vurdere å redusere antal 

veker/månader bassenget er opent, men dette vil gje ei svært beskjeden innsparing. 

 

Konsekvens: 

Bading er eit populært aktivitetstilbod til lokalbefolkning og hytteturistar vinterstid og er eit viktig 

tilbod til barn og unge i forbindelse med symjeopplæring i skulen. Bassenget nyttast også mykje av 

personar som har nedsett funksjonsevne som eit viktig ledd i trening/opptrening. Om ein stenger ned 

bassenget heilt vil desse aktivitetane forsvinne heilt ettersom ein ikkje har andre tilbod som kan 

erstatte dette. 

 

Avslutte ordninga med sommarjobb for ungdom:  

Det er løyva kr 250.000 for å legge til rette for å gje ungdom sommarjobb. Dette for at 

ungdom/studentar som kanskje elles ville ha problem med å få sommarjobb kunne få eit tilbod. 

Erfaringa så langt er positivt. Ordninga gjorde til at det blei gjennomført diverse løpande oppgåver og 

vedlikehaldsarbeid.  

 

Konsekvens:  

Ved å ta bort denne løyvinga vil det på teknisk ikkje vere rom for å ta inn sommarvikarar. Ein vil då 

miste eit lite bidrag på å ta inn noko av det etterslepet som er på kommunale bygg.   

 

Auka gebyrinntekter/reduserte kostnader innanfor sjølvkostområda: 

Sidan arbeidet med både kart/oppmåling og byggesaksbehandlinga er underlagt sjølvkost-prinsippet, 

er det eit mål å ha full inndekning på desse områda. I 2024 var dekningsgraden for oppmåling 60 % og 

for byggesak 70%. Overskytande over full inndekking må setjast av på fond, og kan bare brukast til å 

dekke framtidige underskot på desse områda.  

 

Konsekvens: 

Inntektsauke på sjølvkostområde som har under 100 % inndekning, reduserer bruken av sjølvkost-

fonda,  men kan ikkje kome andre delar av den kommunale drifta til gode. Med store variasjonar frå år 

til år, er det ein fordel at det nå er bygd opp betydelege sjølvkostfond på begge områda. Dei vil kunne  

utjamne sterke svingingar, og hindre at eventuelle underskot vil påverke anna drift i kommunen. 

Underskot etter at eventuelle fondsavsetjingar er bruka opp, vil ha direkte negative verknader for heile 

den kommunale drifta, og må søkast unngått. 

 

Utgiftsreduksjon utanfor sjølvkostområda: 

Utgifter utanfor sjølvkostområda er i hovudsak lønsutgifter innom kommunal arealplanlegging 

(kommuneplan- og kommunedelplanarbeid). Dette er arbeidsfelt som kommunestyret har ønska å 

styrke, og der det også har vore eit ønske om å kunne utføre mest mogleg av arbeidet i eigenregi. Det 

ligg ikkje klare innsparingar i å setje bort slikt arbeid til private firma. Einaste 

innsparingsmoglegheiten vil då vere å senke ambisjonsnivået innan feltet. 

 

Konsekvens: 

Erfaringar der kommuneplanane både i Kviteseid (2019) og Nissedal (2021) er reviderte i eigenregi, 

viser at dette let seg gjennomføre, at det sparer kommunane for konsulentutgifter, og at det gir eit 

større eigarforhold til planinnhaldet. Det same kan seiast om detaljreguleringsplanarbeid i eigenregi, jf. 

her planane Jettegrytene m.m. og Tveitåsen bustadfelt. Ei innsparing i form av mindre årsverk på 

kommuneplanarbeidet, vil slå negativt ut både for gjennomføringsevna og fagmiljøet.   

 

 

 

1.6 Næring: 

 

Redusere pott for næringsstøtte: 

I budsjett for 2025 er det avsett (politisk/administrativt), kr 150.000 til næringsstøtte, etter at denne 

posten er redusert med kr 150.000 til dekning av prosjekt omstilling. I tillegg kjem overføring til 

Telemarksvegen (kr 50 000) og overføring til friluftsrådet sør (kr 20.000). Total bruk av kraft-

/næringsfondsmedel er kr 366 000. Bruk av kraft-/næringsfondsmedel er avgrensa gjennom vedtektene 

kva dei kan nyttast til. Men kraft-/næringsfondet kan nyttast til å finansiere delar av kommunal drift. 

Ved å redusere pott for næringsstøtte med 25% frigjer dette om lag kr 80.000.  

 

Telemarksvegen 

Det blir nytta 50 000,- årleg, som kontingent i interkommunale samarbeidet om turisme og 

infrastruktur mellom Seljord, Kviteseid, Nissedal, Åmli, Froland og Birkeland. Birkeland har fatta 

vedtak om å trekke seg ut av samarbeidet, frå 01.01.2026. 

 

Hovudoppgåvene til Telemarksvegen har vore profilering og utvikling av R41, med intensjon å trekke 

turisme til denne strekninga, gjennom samarbeid mellom politisk representasjon i kraft av ordførarane 

og administrasjon i dei respektive kommunane. I år har R9 til Setesdal fått status som «nasjonal 

turistveg», som inneber ekstra statlege midlar til investeringar som kjem turistar og fastbuande til 

gode. At R9 har fått status som nasjonal turistveg, samstundes som det er den mest naturlege 

ferdselsåra frå Kristiansand, samanlikna med R41, fordrar det endå meir samarbeid og satsing langs 

R41 for å kunne vere konkurransedyktige ovanfor turistane i Sør-Noreg.  

 

Konsekvens 

Ved å trekke inn midlane som blir løyvd Telemarksvegen er det naturleg at dette samarbeidet blir satt 

på spel, og ei mogleg avvikling av Telemarksvegen – spesielt i ljos av Birkeland si utmelding. I 

mangel på Telemarksvegen, vil det ikkje vere eit eige organ som jobbar for utvikling av denne 

strekninga, utover kvar einskild kommune sine eigne interesser og innsats.  

 

Friluftsrådet Sør 

20 000,- Medlemskontingent i Friluftsrådet Sør er eit kommunalt oppgåvefellesskap som skal fremje 

friluftsliv i dei ni medlemskommunane: Arendal, Froland, Gjerstad, Grimstad, Nissedal, Risør, 

Tvedestrand, Vegårshei og Åmli. 

 

Den viktigaste ressursen for friluftslivet er land- og sjøareal der ein kan drive med aktivt friluftsliv. 

Friluftsrådet og medlemskommunane må samarbeide for å sikre slike område, gjere områda betre 

tilgjenge og drive informasjonsarbeid, og ta vare på miljøstandard og opplevingskvalitet. 

 

Konsekvens 

Ved å seie opp medlemsskapen i Friluftsrådet Sør, vil kommunen miste eit viktig kompetansemiljø i 

spørsmål kring natur og turisme. I ljos av eit aukande besøkstrykk i vår kommune og region, er det 

viktigare enn før med slik kompetanse – spesielt i spørsmålet om aktiv og konstruktiv 

besøksforvaltning. Friluftsrådet Sør har også synt seg gode i spørsmål kring stønadsordningar som er 

aktuelle innanfor deira arbeidsområde.  

Redusere profileringstiltak:  

Det er avsett kr 247 000 til Visit Telemark/ulike profileringstiltak. (fin. med næringsfondsmedel).. Dei 

to store postane her er Visit-Telemark (130 000,-) og Rådhuset informasjonssenter (50 000,-).  

 

Visit-Telemark 

Medlemskontingenten utan tillegg går til deltaking i ulike turistbrosjyrar og andre tiltak, først og 

fremst relatert mot reiseliv. Det er mogleg å kjøpe tilleggpakker frå Visit-Telemark, for å auke 

profileringa av kommunen.  

 

Dersom ønske om innsparing kring Visit-Telemark, er det to alternativ: 1. kutte ut ei slik satsing eller 

2. legge til rette for ei kommunal offentleg/privat satsing.  

 

Konsekvens:   

Dersom heile potten blir fjerna vil ikkje Nissedal figurere i noko turistbrosjyre og vil i 

turistsamanheng framstå meir eller mindre usynleg. Visit-Telemark er den einaste heilskaplege 

løysinga for turistprofilering for Nissedal kommune, pr. i dag. Det er ikkje greia ut kostnaden for å 

legge til rette for alternativ 2, korkje kva vil koste kommunen som eingangsinvestering ved oppretting 

av eige destinasjonsselskap i kommunen og eventuelle behov for årleg stønad.  

 

Rådhuset informasjonssenter 

Fjerne tilbodet med informasjonstavler med nappekart, plassert ved alle kommunegrenser. Innsparing 

50 000,-. 

 

Konsekvens 

Turistane får mindre informasjon om Nissedal kommune, samanlikna med nærliggande kommunar. 

Det er naturleg at det vil gi utslag i kor turiststraumen ferdast, og med det eit redusert mengde turistar 

til Nissedal kommune, og tilsvarande reduksjon i omsetning for næringslivet.  

 

Avvikle ordninga med lønstilskot sommarjobb for ungdom: 

Lønstilskot vert gitt med kr 35 pr. time i inntil 150 timar. Totalt kostar dette tiltaket om lag   kr 41 000. 

Finansiert med næringsfondsmedel. Kan avvikle denne ordninga omdisponere næringsfondsmedel og 

spare kr 40 000,- 

 

Konsekvens: 

Ved t.d. redusere maksimum timar ned til 100 timar. Frigjer ein om lag kr 20.000. Tilskotet ville bli 

mindre pr. ungdom. Ville kanskje gjere til at færre arbeidsgjevarar nytta seg av ordninga og færre 

ungdomar får sommarjobb.  

 

Avvikle BAS 

5 000,-. Velkomstbrev til alle som kjem flyttande til kommunen. Dette er ei enkel ordning, som sikrar 

nye innbyggerar til kommunen naudsynt informasjon, men også med effekten av at kommunen ser dei 

som kjem. Tiltaket er rimleg, og effekten må sjåast som større enn kostnanden. 

 

Konsekvens 

Ein står i fare for at nye innbyggarar ikkje finn det naturleg eller enkelt å kontakte kommunen, dersom 

dei har spørsmål. 

 

Pure-Help 

5 000,- til Pure-Help. Dette er eit verktøy for administrasjonen, som skal tilbyr bedriftsinformasjon 

gjennom søk. Tenesta er kutta ut, med effekt frå 2025-26.  

 

Konsekvens 

Administrasjonen har ikkje sett behovet for dette verktøyet, og ser med det ingen konsekvens i si 

utføring av dagleg virke.  

Gautefall Fotoservice Haugane 

20 000,-. Tilskot Gladsommer og Vinteravis 

 

Bladet blir rekna som seriøst, med gode artiklar i seg. Hovudintensjonen med bladet, er å sikre at 

hytteinnbyggerar er klar over og blir gjort merksame på tilbodet i nærliggande kommunar til Gautefall 

– vere seg friluftslivs- og næringstilbod. 

 

Konsekvens 

Dersom ein trekk seg ut at dette samarbeidet, vil det ikkje føreligge naturleg å få spalteplass og eller 

bli prioritert i bladet, og med det ein kanal mindre å vere synleg i.  

 

 

 

2. Upriorterte tiltak: 
 

2.1 Felles: 
 

Felles tenestebil:  

Det er nå to tenestebilar som nyttas av tilsette i heile kommunen. Ein Nissan Leaf (2021-mod.) og ein 

Skoda frå 2016. Skodaen har nå gått over 240.000 km og det byrjar å dukke opp ulike tekniske 

utfordringar. Dersom ein framleis skal ha eit «pålegg» for tilsette å nytte kommunale bilar på 

tenestereiser bør dei bilane vi har til dette formålet vere av god teknisk kvalitet. Ny bil vil kosta ein 

stad mellom kr 400.000 til kr 450.000.  Men det er viktig å peike på at det å ha tenestebilar tilgjengelig 

er eit rimelegare alternativ enn køyregodtgjersle, under føresetnad av at den kommunale bilen blir godt 

utnytta.    

 

2.2 Eining for oppvekst og kultur: 

 
 Uteskur/ bod til Fjone barnehage: 

I dag lagrer Fjone barnehage uteleiker i gangen på grendehuset. Leikene ligg som hindring for skilta 

nødutgang. Det er ingen andre plassar å lagre desse uteleikene i bygget som er tilgjengeleg for barna. 

Dette vil då bli eit HMS tiltak, både for barnehagen og for dei som bruker grendehus/ gymsal privat. 

Denne mangelen blir påpeika på alle vernerundar.  

Kostnad: Ca. 30 000 kr. 

 

Solskjerming i barnehagane – uteområdet:  

Alle dei 4 barnehagane i kommunen har behov for solskjerming på uteområda. Uteområda har lite trær 

og andre naturlege skyggeplassar. 

Solskjerming skal dekke områder der barna sitter stille i lengre tid, til dømes i sandkassa.  

 

Viser til  forskrifter om  «Helse og miljø i barnehagar, skuler og skulefritidsordningar»   

2.Miljø- og helsekrav til virksomheter, § 4 Helsemessig tilfredstillande virksomhet. 

Kostnad: ca.150 000,- 

2.3 Eining for velferd: 
 

Styrking av overtid/vikarpostar: 

I budsjett 2025 vart budsjettet på Kåsa styrka, noko som visar seg å vere meir tilpassa faktisk drift. 

Ved å å styrke vikarlønn og overtidspostane i heimetenesta og på NOS vil ei og her få eit budsjett 

tilpassa faktisk drift. Det er deia 2 postane som ein i tertialen må styrke grunna overforbruk. For 2025 

vert der styrka med om lag 550.000 berre på overtid i heimetenesta og på NOS. Tilsette med høge 

stillingar og lite tilgang på vikarar er årsaka til overtidsforbruk samt ekstra innleige av sjukepleiarar 

ved terminal pleie.  

 

 

2.4 Eining for plan og teknikk: 
 

Kjøp av to bilar til reinhaldspersonell: 

Det vert i dag køyrd lange strekk mellom alle anlegg som NK eiger i sin langstrakte kommune. Pr dag 

blir det køyrd: Haugsjåsund 20km, Kyrkjebygda 40km, Fjone 44km, Felle 60km- diverse i Treungen 

16 km. Det blir også transportert tøy som er karakterisert som smitte. Det vil ikkje og skal heller ikkje 

reinhaldarane ta med seg i sin private bil. Detta blir difor henta av teknisk personell og kommunal bil 

for så å bli bringa på rett stad. Det medfører til ei logistikkutfordring for avdelinga.  

Det vil vere ei utgift for kommunen på ca 650 000,- for kjøp av to bilar.  

 

Det vil også vere mogleg og fjerne fast tillegg for bruk av privat bil på 31 000,- pr/år og km-

godtgjersle. Bilane vil vere underlagt teknisk drift for vedlikehald og oppfølging. Det vil syte for betre 

arbeidsmiljø for dei tilsette som jobbar med reinhald. Det vil vere mogleg å spare inn over halvparten 

av køyringa pr dag og ein vil unngå at smittefarleg tøy må fraktast i private bilar.  

 

Auka behov for reinhaldskapasitet 

Reinhaldsavdelinga har ei fast 60% stilling som det er behov for å auke denne til 100%, dvs ei 40% 

stillingsauke. Fleire bygg/anlegg som skal driftast, slik som reinseanlegget på Langmoen, SFO på 

Fjone og Felle, samt meir rom/areal på Tveit skule og NOS, del 2. Auka utgift: Om lag 200 000,-. 

 

Grøntanlegg Treungen sentrum 

Det har vore dialog i administrasjonen om behovet for utbetring av grøntanlegg i Treungen sentrum, 

og det er ynskjeleg å framover vurdere aktuelle tiltak:  

- Oppgradere grøntareala og beplantninga 

- Gjenskape den originale gangstien 

- Utbedre kantstein og legge ny asfalt 

 

Nye sittegrasklipperar til uteavdelinga: 

I 2025 blei det kjøpt ein ny grasklyppar. Men den andre (som er frå 2001) er det store 

vedlikeholdsutgifter på kvart år (ca kr 35.000). Det går og bort mykje til reparasjon. Ein av 

vaktmeistrane har bruka mange timar på å reparere dei. Kostnad; ca. kr. 270.000 eks. mva.  

Store vedlikehaldsutgifter på klyppar og tidstjuv for vaktmeisterane.  

 

Ny bil på VA: 

I VA- avd er det no ein person som ikkje har kommunal bil for å gjere arbeidsoppgåvene sine. 

Det er stor avstand mellom objekta for å utføre jobb og vedlikehald av ulike oppgåver på va.  

Det vil også vere mogleg og fjerne fast tillegg for bruk av privat bil på 15 000,- pr/år og km-

godtgjersle. Forventa kostnad 450 000 inkl.mva.   

Felle barnehage: 

Felle barnehage treng ei oppgradering av fasade grunna flassing av måling/lite pent.  

Dersom ein skal bruke av dei ekstra vedlikehaldmidlane på Felle barnehage, vil denne summen vere 

brukt opp og ein må legge ned anna planlagde vedlikehalde som er tenkt.  

Det har vore gjort tidlegare forsøk av teknisk på å få målinga til å henge på veggen utan at det flassar 

av - men utan hell.  Teknisk har no kikka nærmare på det og kome fram til at det vil vere naudsynt  

med å bytte både kledning, ny vindtett, sløyfer, lekter og vindauge på bygget.  

Estimert til kr 970.000,- inkl. vinduer.  Utan vindauge, noko som Teknisk frårår, vil prisen vere 

670.000,- ink mva.  

 

 

 

 

 


